
Oan de leden fan de Fryske Krite “Meiinoar Ien” fan Hurderwyk e.o. 
 

UTNUGING LEDEGEARKOMSTE 
Sneon 18 novimber 2023 

Ynrin: 14.30 oere 

plak: Reinbôgetsjerke, Biezenplein 1 Drielanden/Hurderwyk 

In wichtige gearkomste – de ein fan ús krite komt oan ‘e oarder 

Fersyk oan allegear: jou foar 11 novimber oan dat jo komme by de skriuwer: 

savanderbeek@gmail.com 

06 – 398 77 465 

Dieetwinsken graach derby oanjaan. 

De ledegearkomste begjint om 15.30. As wy alles thús goed trochnaam hawwe, kinne wy de 

wurklist yn in healoere delrinne. 

 

De saaklike wurklist: 

1.  Iepening en wolkom 

2. De ferskate ferslaggen fan de skriuwster 

3.  Sinteraasje, ferslach fan de ponghâlder 

4. Taljochting fan de rekkenopnimmers 

5. Opheffen fan de krite, taljochting en paad fan opheffen 

 Yn de Grounslaggen fan ús krite  wurdt yn Kêst 15 it sa omskreaun: 

It beslút ta ûntbining fan de krite kin allinnich op útstel fan it bestjoer, of op syn minst de 

helte fan de leden troch in, allinnich ta dit doel útskreaune AG (Ledegearkomste) naam 

wurde. As 15 of mear leden harren stim tsjin de ûntbining útbringe, kin de Krite net ûntbûn 

wurde. By ûntbining fan de Krite wurdt troch in ûntbiningsgearkomste besletten oer de 

eigendommen fan de Krite.  

6. Beneaming rekkenopnimmers foar de lêste kontrôle 

7. Omfreegjen 

 

Nei ôfrin fan it saaklik part trede Mick en Sugar in oere op – betûfte muzikanten fan it ACTA-

teater út Ljouwert. 

Struibrief 

• Om 17.00 oere is der tiid foar in hapke en in drankje en spylje wy in ronde Frysk Byld 

Bingo. 

• Om 18.00 oere ite wy meiinoar fan it Stamppot-buffet en dêrnei spylje wy noch in 

ronde Frysk Byld Bingo. 

• Om 19.30 oere gean wy wer op hûs oan. 

De kosten foar de hiele middei: € 5,00 p.p. – ôfrekkenje by binnenkomst by de ponghâlder. 

 

De ponghâlder wol it ledejild foar dit lêste krite-winterskoft 2023-2024 graach  foar 1 desimber 

ynbarre. Dan kin hy foar ús lêste krite-aktiviteit yn maart 2024 moai de jiersifers bekendmeitsje 

en witte wy oan de ein wat der mooglik noch oersjit.  

It ledejild (€ 15,00 p.p.) kin, sa as bekend, oermakke wurde op bankrekkennûmer  

 

NL21ABNA0608552186 

op namme fan Frysk Krite “Meiinoar Ien” Hurderwyk e.o. 

Mar foarôfgeand oan de Ledegearkomste fan 18 novimber kinne jimme dat ek sa op ’t hantsje 

by de ponghâlder ynleverje – de ledekaarten lizze dan yn elts gefal klear foar jimme. 

 

Bylagen by de Wurklist: 
           

      Ferslach Jiergearkomste op 15 oktober 2022  

 

        1.  Iepening en wolkom: 

 

Op it fertrouwde plak yn De Kiekmure komme wy as krite byinoar foar de ledegearkomste. Nei 

2 ½ jier is it wer it begjin fan in nij winterskoft. Wy hoopje fan herte dat it in moai winterskoft 

wurde mei foar de Friezen om utens dy’t in moaie jûn of middei yn’e memmetaal belibje wolle. 

Sekuer om 15.30 oere iepent foarsitter Grytsje Assies de ledegearkomst troch 40 leden en 

gasten wolkom te hjitten. It bestjoer is tige ynnaam mei sa’n grutte opkomst. Meiinoar hoopje 

wy op in noflike middei. De kofje/tee mei in stikje oranjekoeke hat yn elts gefal al goed smakke. 

Nei in prachtige simmer binne wy no yn’e hjerst belâne, in moaie tiid. Joke Zandstra, lid en gast 

tagelyk, wurdt spesjaal wolkom hjitten. 

Dernei sjonge wy meiinoar it Frysk Folksliet. 
 

        2.Ferslaggen: 

De beide ferslaggen fan de skriuwster roppe gjin fragen en opmerkingen op en wurde   mei 

hantsjeklappen goedkard. 
 

        3. Sinteraasje: 

It dúdlike oersicht fan de baten en útjeften ropt gjin fragen op oan Durk Reitsma. Hy wurdt ek 

bedanke mei in waarm applaus. 

      4. Taljochting fan de rekkenopnimmers: 

Sieds Tilstra jout in taljochting op it trochspitten fan de boekhâlding. De krite stiet der 

finansjeel tige goed foar. Sieds  freget de gearkomst dan ek om it bestjoer desjarzje te ferlienen 

en dat wurdt mei applaus dien. 

 

      5. Beneaming rekkenopnimmers: 

Sieds Tiltra bliuwt as kommisjelid noch in jier yn funksje. Klaske van Hoeij wurdt beneamd as 

nij lid fan dizze kommisje.  

 

      6. Bestjoersferkiezing: 

Der binne gjin nije kandidaten foar in sit yn it bestjoer binnenkaam. Grytsje docht nochris mei 

klam de oprop oan de leden om harren oan te melden foar in sit yn it bestjoer. Gjin nije 

bestjoersleden hat ommers konsekwinsjes foar de takomst fan de krite. De leden wurdt foar 

de twadde kear meidield dat de krite Meiinoar Ien dan yn 2024 opheven wurde sil.  

Mei applaus wurde Grytsje en Durk foar de perioade fan 2 jier oant en mei 2024 de funksjes 

van foarsitter en ponghâlder wer tabetrouwd. Ut namme fan de leden en oare bestjoersleden 

krije beide in trochsettersblomke oerlange troch Siska. 

Grytsje neamde earder al dat it FBoU yn 2023 fiert dat it Boun 100 jier lyn oprjochte is. Dat sil 

op 16 september 2023 yn Swol fierd wurde. Dat kinne wy as krite noch moai meimeitsje. 

 

     7. Omfreegjen: 

Johannes de Kroon: it liket derop dat wy der net oan ontkomme dat de krite opheven wurde 

sil. Hoe wol it bestjoer dat foarm jaan? Der binne noch in hiel soad boeken, it soe hiel begrutlik 

wêze at dy by it âld papier teloane komme. Miskien kin der by oare kriten frege wurde wat der 

mooglik is. 

Sieds Tilstra freget it bestjoer om op’e tiid nei te tinken oer it besteden fan it jild.  

It bestjoer is wis en seker fan doel om de leden hjir ek by te belûken. 

Foekje Bijlsma merkt op dat yn it ferslach sprutsen wurdt fan Sprengenpark, mar dat dit it 

Crescentpark wêze moat. 

  

Fierder binne der gjin fragen en slút Grytsje de gearkomst ôf mei in gedicht fan Hâns Dijk; 

 

DE FRIES OM UTENS 

 

De Fries om utens is in mán 

Hy tinktgoed nei en lûkt syn plan 

Gejeuzel stiet net yn syn boek 

Hy is rjochtút, aktyf en kloek. 

De fries om utens is in frou 

Hja docht har plicht en hja is trou 

Har man en bern stean boppe-oan 

En ‘leafde’prykt heech op har troan. 

De Fries om utens in in minsk’ 

Hy dreamt syn dream en docht syn winsk 

Hy fielt noch steeds dy hechte bân 

Mei memmetaal en heitelân. 

De Fries om utens bliuwt in bern 

Dat gûlt as ’t wat hat ferlern 

Djip yn ’t hert mist er de jeugd 

Syn knyn, syn geit, syn bernefreugd. 

 

Nei noch in bakje kofje/tee sit elk klear foar de film Anne. Joke fertelt, dat it meitsjen fan de 

film alles te krijen hat met it rjocht om sûnt 3 febrewaris 2019 in berte-akte fan in deaberne 

lytse poppe opmeitsje te litten by de gemeente. Sy fertelt dat sy dat sels net meimakke hat, 

mar wol tige troch rekke is troch de ferhalen fan minsken dy’t dit wol oerkommen is. In âlde 

koffer wie it begjin fan it betinken fan it ferhaal oer Anne. In namme dy’t sawol foar in jonkje 

as in famke brûkt wurde kin. Joke warskôget dat it gjin maklik en luchtich ûnderwerp is en dat 

it goed wêze kin om hjir yn lyts ferbân oer nei te praten. 

 

Tidens it sjen nei de film is it mûskestil en ek dêrnei komt der earst amper in reaksje. Elts is 

ûnder de yndruk. Joke nimt efkes letter wer it wurd en bûgt fakkundich de earnst om nei de 

luchtigheid troch te fertellen oer it meitsjen fan in film yn koroanatiid. Dat frege nochal wat 

kreativiteit, want oeral wienen opstakels. Sels de plysje bemuoide harren dermei. In jier neidat 

de film klear wie, koe yn novimber 2021 it publyk yn de Catharina Kapel de film sjen. 

Joke is grûtsk op de lânlijke priis, dy’t sy mei de film Anne wûn hat.  

Foar de leden is der ek in boek: Noem mijn naam en ik besta. 

 

Ien fan de leden freget at sy alwer wat nijs op’e priemmen hat. Dat is op it stuit noch net it 

gefal, mar de gedachten dêroer binne der wol wer. It bloed krûpt wer’t it net gean kin. 

Grytsje bedankt Joke mei moaie wurden en oerhandigt har in prachtich bosk blommen en in 

vvv-bon. 

 

Dan is it tiid foar in hapke en in drankje en komme de ferhalen dochs ek noch los oer wat ek in 

oantal kriteleden meimakke ha. De boeken fleane dan ek ta de doas út. 

Omdat net elk foar it iten bliuwt wurdt dêroan foarôf in potsje Frysk byldbingo spile. Nei in 

hearlik sjinees buffet, wurdt de twadde ronde spile.  

Tsjin healwei achten slút Grytjse de  ledegearkomst ôf mei elk wolthús te winskjen. 

 Kriteferslach fan it jier 2022/2023. 

 

Sneon 26 novimber is it safier. Wer in kritejûn yn’e Kiekmure, mei as gasten Hymphamp. Sy 

spylje harren 3e foarstelling mei de titel ‘Op portret 3’. Nei it wolkom fan ús foarsitter Grytsje 

Assies fertelt Fokke Plantinga dat in optreden yn’e Kiekmure as thúskommen fielt. Yn 1989 

kaam hy as jonge toanielspiler mei de Lytse Komeedzje fan Drachten foar it earst nei 

Hurderwyk. Sa’n 8 as 9 jier lyn kamen hy en Jelmer Hoekstra as Hymphamp foar in try-out fan 

harren earste programma ‘Op portret 1’ nei de Kiekmure. As krite wienen wy net benaud foar 

in nij soarte fan optreden. It wie in grut sukses. Sawol yntym toaniel, moaie gekkichheid en 

prachtige sankjes pakten de Friezen om Utens folslein yn.  

Nei Fokke syn wurden giet it oan en wurdt it optreden iepene  mei it ferske ‘Ik op portret, do 

op portret, wy allegear op portret, ensfh.’ Dan folgje der ferskate sketskes en sankjes. It bringt 

in protte werkenning en rekket ferskeidene leden gefoelich. En wat wurdt der in protte lake. 

De leden yn’e seal wurde der  op ferskeidene mominten by belutsen. En mei sjonge en bewege 

jout foar elts in protte wille. Koartsein wer in prachtige jûn. 

Nei ôfrin wurdt Hymphamp bedanke mei wat lekkers fan de Hurderwyker pipernútenfabriek. 

 

Rûm 40 leden ha in prachtige jûn. De lotsjes en de boeken fleane fuort. It is wol de lêste 

kritejûn. De oare kritegearkomsten binne  tenei op middei. 

Grytsje winsket elts in moaie desimbermoanne ta en jout ús allegear de boadskip mei om nei 

inoar om te sjen.  

 

Op sneon 28 jannewaris is it moai rêstich winterwaar, it sintsje skynde sels. Foar it earst is der 

in kritemiddei en dat pakt goed út. Mei rûm 50 leden ha wy in prachtige middei. Tidens har 

iepening fertelt Grytsje dat der gjin leden binne dy’t harren foar in bestjoersfunksje opjûn ha. 

Dat bestjut dat de krite yn 2024 opheft wurde sil. Spitich fansels, mar wy kinne better takom 

jier stopje dan dat it in sleauwe delgong wurdt. Alle bestjoersleden bliuwe yn funksje oant it 

momint dat wy de doar ticht dogge. De leden wurdt dizze middei frege om mei ideeën te 

kommen foar gasten dy’t útnoege wurde kinne om foar in lêste kear nei Hurderwyk te 

kommen. Dêr wurdt gebrûk fan makke blykt nei ôfrin. 

 

Dan is it Acta Theater út Ljouwert oan bar en nimme de beide bernsbern fan Klaas Westra ús 

mei nei syn libben. Beide froulje ha it talint om te sjongen en musyk te meitsjen wis en 

wrachtich fan harren pake meikrigen. Sy litte sjen en heare hoe’t pake Klaas mei syn Selskip 

yn’e 50- en 60-er jierren troch Fryslân tôge mei syn ferskes en konferenses. Aeltje en Gea 

bringe deselde sankjes en konferenses mei in knypeach nei de hjoeddeiske tiid. Hiske fan de 

fûgelwacht slút sels ôf mei in foto fan harsels mei Arno Brok, de kommissaris fan de kening yn 

Fryslân: “Pyt, pyt”. Ek Remmeltsje Ridder-Spoor wie tige werkenber mei har ‘namasté’. It 

nifeljen hie har libben rêst jûn nei dat har man Jakkele har ferlitten hie. Ferskate leden sieten 

yn ‘e seal tidens dizze konferense te breidzjen en krigen sa no en dan in fraach as opmerking 

fan Remmeltsje. Moaie ynteraksje joech dat. Meisjonge mei: ‘Dan komt de maitiid, de maitiid 

yn it lân’, foel der ek wol yn. Yn’t skoft waarden der in protte lotsjes ferkocht. De prizetafel lei 

grôtfol attinsjes en nei ôfrin tôgen in protte leden dan ek mei in priiske nei hûs. 

 

It is suver al in bytsje maitiid wannear wy op sneontemiddei 18 maart foar ús lêste kritemiddei 

fan dit winterskoft byinoar komme. Mei 55 leden en gasten ha wy in prachtige middei. It doel 

wie om in heal oere earder te beginnen, mar doe kaam it berjocht dat ien fan de spilers fan 

Pro Rege maleur hie mei de auto en by De Jouwer wachte om ophelle te wurden. Mar nei in 

moaie lange ynlieding troch Grytsje en wat smoute hin en wer praterij wie Pro Rege dochs 

klear om te spyljen. Yn’t foar waard der al applaudisearre. It stik “Yn’e keetring” waard 

prachtich spile. De resepsje fan de rike famylje Laarmans rûn yn’t hûndert, omdat Ed Kroket 

tocht in klapper te meitsjen kinnen troch him foar te dwaan as in keteraar dy’t alles wol 

organisearje koe. Geande wei kaam hy der efter dat er him in te grutte broek oanlutsen 

hie…..mar úteinlik kaam it fansels allegear wer goed. 

It grutte applaus nei ôfrin wie dan ek hielendal op syn plak. 

De ferlotting makke dat in protte leden in priiske mei nimme koenen en ek by de boekentafel 

waarden goede saken dien. 

 

Der waard noch ekstra omtinken frege foar it 100-jierrich jubileumfeest fan it FBoU op 16 

septimber. Ferskate leden makken gebrûk fan it ynskriuwformulier om dizze bysûdere dei yn 

Swol mei te meitsjen kinnen. It lêste winterskoft wurdt mei dit feest ynlaat en elts wurdt 

oproppen om mei nei Swol te gean. 

 

Grytsje slút ôf mei: 

“Wy sjogge werom op in  moai en goed kritejier en litte de leden yn maaie witte hoe’t it lêste 

winterskoft der út sjocht. It bestjoer winsket elts in moaie simmer ta en oant sjen.” 

 

Wat wie der mear dit kritejier? 

It bestjoer fan de krite komt sawol yn’t foar as nei in kritemiddei byinoar om de saken 

oangeande de krite te bepraten. It wichtichtst fan dit kritejier wie it beslút op 1 februwaris 

2023 om de krite yn 2024 op te heffen. Nei meardere oproppen foar nije bestjoersleden, wat 

net slagge is, koe it net oars. Alle bestjoersleden ha wol oanjûn oant 2024 oan te bliuwen. 

It ledetal is sa stadichoan ûnder de 80 sakke. Mar de grutte opkomst fan leden nei de 

kritemiddeis stimulearret de bestjoersleden wol om oan ‘e ein ta mei nocht en wille troch te 

gean. 

It beslút om te stoppen hat ek konsekwinsje foar it útbringen fan it kriteblêd. It kriteblêd fan 

maart 2023 is de lêste dy’t  yn Leiden fan de parse rôle is. Fokke Zandstra hat him in grut oantal 

jierren it fjoer út de sloffen rûn en riden om stipers te finen. Dat hat de krite finansjeel gjin 

wynaaien lein. Dêrtroch koe it bestjoer goeie artysten út Fryslân komme litte en hoechden de 

leden net folle yntree te beteljen. De wurdearring foar Fokke is tige grût en Grytsje hat him út 

namme fan leden en bestjoer tige tank sein. 

It lêste jier bringt it bestjoer struibrieven út om de leden op’e hichte te bringen fan alle 

aktiviteiten.  

 

Oktober 2023,  Siska van der Beek 

 

 

It nije logo fan It Keninklik Frysk Boun om Utens 

 

Sinteraasje – ferslach fan de ponghâlder: 

Fan de rekkenopnimmers : Sieds Tilstra en Klaske van Hoeij-de Boer 

De Fryske Krite “Meiinoar Ien” – 45 jier ‘jong’ yn 2024. 

Takom jier hâldt ús krite op te bestean. 

Al twa jier ferlyn hawwe de foarsitter en ponghâlder oanjûn dat sy oan de ein fan harren 

bestjoerssit stoppe wolle; dat wie yn 2021. De oprop oan de leden foar nije bestjoersleden 

smiet neat op en yn de ledegearkomste fan 2022 hat it bestjoer de fraach al op tafel lein: “hoe 

fierder?” It skriuwerspear liet doe ek al witte, dat sy yn 2024  der mei stoppe wolle….. Sa’t it 

der no foar stiet, is it yn 2024 nei 45 jier “Meiinoar Ien” dien. 

Sawol foarsitter as ponghâlder hawwe tasein salang noch beskikber te wêzen, mar as dan ek 

it skriuwerspear der mei ophâldt, dan docht it bestjoer it útstel om yn maart 2024 der mei út 

te skaaien. 

It programma foar dit winterskoft hawwe jimme yn augustus krigen. Hjoed dus de 

ledegearkomste en dan hakke wy meiinoar de knoop troch. 

It bestjoer hat it programma foar dit winterskoft sa oanklaaid, dat wy yn maart 2024 mei it 

optreden fan Griet Wiersma en Piter Wilkens der in kreas ‘ein’ oan breidzje kinne. 

Tagongsprizen sille sa opmakke wurde, dat wy ‘meiinoar’ der it measte wille fan hawwe – wy 

wolle as bestjoer it bestean fan de krite dit jier ‘netsjes’ ôfslute. 

